
Jang paling tida enak boeat si Engko Bek ada itoe perkataän jang de Stijf oetjapken waktoe hendak berpisah, jaitoe: „Wijkmeester moesti mengarti sendiri jang di dalem dienst tida ada sobat atawa moesoeh.“ Ini perkataän jang pasti aken diakoe kabenerannja oleh semoea orang, bagi Tan Tjo Lat ada sabagi satoe tikeman jang bisa membawa kematian, kerna menoendjoekken dengen njata sekali, kaloe sampe terboekti kasalahannja, itoe kepala politie nanti djalanken teroes kamoestiannja dengen tida kenal kasian.

Sabetoelnja gampang sekali boeat Tan Tjo Lat terbebas dari itoe bahaja jang mengantjem, kerna kaloe sadja ia lantes poetoesken segala perhoeboengannja dengen roemah-roemah djoedi gelap dan laen-laen jang melanggar wet, serta robah djoega sikepnja terhadep pada publiek, nistjaja tida ada djalan boeat orang tangkep kasalahannja. Tapi Tan Tjo Lat, jang soedah lama dapet hatsil dari sampingan jang begitoe sedep, merasa sanget kabratan aken lepasken itoe. Ia tida taksiran bisa idoep senang kaloe tjoemah moesti toenggoein itoe delapan percent dari oewang poengoetan padjek. Sabrapa boleh ia maoe tjoba berdaja aken

